
Ṯabrat ṯamezwarut n arrasul
Bulus ɣar Ayṯ-Salunik

Lmuqaddima

1 1Nec ḏ Bulus, akiḏi Sila ḏ Timuṯawus. Nura
ṯabrat-a ɣar jmaƹeṯ n ȓmuminin n Ayṯ-Salunik iy

yumnen zi Arebbi Babaṯneɣ ḏ Ƹisa Lmasiḥ Siḏiṯneɣ.
Akiḏwem yiȓi arḍa ḏ ȓehna.

Bulus ḏ Sila ḏ Timuṯawus tcekkaren Arebbi
2Neccin ȓebda netcekkar Arebbi xawem

marra, ntettar i Arebbi xawem bȓa ma a nbedd.
3Netxemmam zzaṯ n Arebbi iǧan ḏ Babaṯneɣ
mecḥaȓ ixeddem lʼiman nwem, mecḥaȓ ṯrebbeȓ
ȓemḥibbeṯ nwem, u mecḥaȓ iṣebbar lʼamal nwem ḏi
Siḏiṯneɣ Ƹisa Lmasiḥ.
4Ay ayṯmaṯneɣ yinni iƹizzen x Arebbi, nessen qa

netta ixḍar-ikenniw. 5Liʼanna Lʼinjil iy netbeccar war
d yusi ca ɣarwem s wawaȓen waha, yusa-d ɣarwem
s ṯzemmar ḏ Arruḥ iqeddsen ḏ yijjen n uqennaƹ
imɣar. Aqa ṯessnem mamc tuɣa netƹic jarawem
ƹlaḥsab kenniw. 6Kenniw ṯebḏam teggem mamc
ntegg neccin ḏ mamc itegg Siḏiṯneɣ liʼanna kenniw
ḏi ȓwesṭ n waṭṭas n tamara ṯqebȓem awaȓ nneɣ
s ȓefraḥeṯ iy d yusin zi Arruḥ iqeddsen. 7Ammu
ṯḏewȓem ḏ ijjen n lmiṯal aṯ ḏeffaren marra ȓmuminin
ig iǧan ḏi lʼiqlim n Masidunya ḏ lʼiqlim n Uxaya.
8Zzaywem kenniw iy d iffeɣ ṣṣut n wawaȓ n Siḏiṯneɣ.

Maci iffeɣ-d ḏi Masidunya ḏ Uxaya waha; Lla, iffeɣ-
d ȓexbar-a x lʼiman nwem zi Arebbi ɣar yiwḏan ḏi
marra imucan. U x manaya itxeṣṣa war xas nessiwiȓ
ca. 9 Iwḏan nni s yixef nsen sufuɣen xawem ȓexbar
x mamc iy ḏaneɣ ṯqebȓem ḏ mamc iy ṯsemḥem ḏi
lʼaṣnam bac aḏ tƹebḏem Arebbi iddaren iy iǧan ḏ
ṣṣaḥ. 10Ḥima aḏ trajam Mmis iy d ɣa yasen zeg
ujenna wenni iy d isekkar Arebbi zeg imettinen iƹni
Ƹisa iy ḏaneɣ isenjamen zeg uɣḍab nni iy d ɣa
yasen.

Ȓxeḏmeṯ n arrasul Bulus ḏi ṯendint n Salunik

2 1Ay ayṯma, kenniw s yixef nwem ṯessnem nfaƹ
nni iy d nuwi wami d nusa ɣarwem. 2Ḏi ṯendint n

Filippi ṯessnem belli tƹeddan xaneɣ ḏinni tbuṣaren
xaneɣ. Walakin neccin nzaƹem akiḏwem, tuɣa
itƹawan-aneɣ Arebbi bac a nbeccar jarawem s Lʼinjil
waxxa can yiwḏan tƹarraḍen-aneɣ. 3Awaȓ nneɣ iy zi
netweṣṣa war d itis ca zeg uɣḏar niɣ zi min ixenzen
niɣ zi ṯeḥraymiṯ. 4 Lla, iḍbeƹ-aneɣ Arebbi ikellef-aneɣ
x wawaȓen-a iǧan ḏi Lʼinjil. Zi manaya nessawaȓ
bac axaneɣ yarḍa Arebbi maci axaneɣ arḍan yiwḏan
minzi ḏ netta iy iǧan ḏ wenni itmeyyazen min ɣarneɣ
ḏeg wuȓawen nneɣ. 5Cuf, qa ṯessnem ƹemmarṣ ma
nseȓha ḥadd s wawaȓen niɣ ƹemmarṣ ma neḍmeƹ
ḥadd ƹlaḥsab ca n ssabab. Icehheḏ xaneɣ Arebbi!
6War nxes ca iryazen aḏaneɣ cehharen: lla kenniw,
lla can iryazen nneɣni.
Neccin tuɣa nzemmar axawem nzeyyar s ssulṭa

nneɣ am arrusul. 7Walakin lla, neccin nxeddem
akiḏwem s ttawaḍuƹ am ṯemɣarṯ ak ṯarwa nnes.
8Ammu iy nethella ḏaywem netxes-kenniw. Nfareḥ

wami ncarec akiḏwem Lʼinjil ḏ ṯuḏarṯ nneɣ minzi
ṯƹizzem xaneɣ aṭṭas.
9Ay ayṯma, aqa ṯƹeqȓem x ȓxeḏmeṯ nneɣ qa

neccin nuwṯa xas tamara. Wami kenniw netbeccar
s Lʼinjil n Arebbi, qa nxeddem ǧiȓeṯ ḏ nhar bac
war netbessiȓ ca x can ḥadd zzaywem. 10Netƹic
akiḏwem kenniw iy yumnen s yijjen n ṣṣfa ḏ yijjen
n ubriḏ nican bȓa ȓƹib. Kenniw ḏ ȓechuḏ x manaya
uȓa ḏ Arebbi. 11Ntegg akiḏwem am yijjen n uryaz
ak ṯarwa nnes. Netweṣṣa-kenniw netcejjaƹ-ikenniw
netzeyyar xawem 12 bac aḏ tuyurem s yijjen n ṯicri iy
ḏas iticcen lqima i Arebbi ig isḏaheǧ netta iƹni wenni
iy ḏawem d itȓaɣan ɣar ȓmulk nnes ḏ lƹaḍama nnes.
13Neccin netcekkar Arebbi xawem bȓa ma a nbedd

wami ṯqebȓem awaȓ nnes iy ḏawem d nsiweḍ.
Ṯqebȓem-ṯ maci am wawaȓ n yiwḏan, ṯqebȓem-
ṯ am wawaȓ n Arebbi nican. Ixeddem wawaȓ-a
ƹaweḏ ḏaywem kenniw iy yumnen. 14Ay ayṯma,
ṯḏewȓem am ṯjumaƹ nni n ȓmuminin n Arebbi ḏi Ƹisa
Lmasiḥ ṯinni iy iǧan ḏi ṯmurṯ n Yahuḏiya. Liʼanna
iwḏan n ṯmurṯ nwem tbuṣaren xawem am Ayṯ-
Yahuḏiya tbuṣaren x ṯjumaƹ n ȓmuminin iy ḏinni.
15–16Niṯni nɣin Siḏiṯneɣ Ƹisa ḏ lʼanbiya, uȓa ḏ neccin
sufɣen-aneɣ ssenni. War xasen yarḍi ca Arebbi niṯni
tƹarraḍen i marra iwḏan, ȓaḥeqqac war ḏaneɣ tejjin
ca a nessiweȓ ak ȓegnus bac aḏ nejmen. Amenni
ȓmuƹṣiyaṯ nsen rennint tƹemmarent, lƹiqab n Arebbi
iwḍa xasen qaƹ.

Arrasul Bulus ḏayes mezȓi aḏ
iẓer ȓmuminin n Ayṯ-Salunik

17Ay ayṯma, tuɣa nɣab xawem cway n ȓweqṯ,
walakin ḏeg wuȓawen nneɣ war xawem nɣib ca.
Ḏi ȓweqṯ nni netḥawaȓ aṭṭas bac a d nas minzi
ḏayneɣ mezȓi akenniw nẓer. 18Mecḥaȓ n ṯwaȓaṯin
nexs aɣarwem d nas, nec s yixef inu ƹaweḏ, walakin
itqaṭeƹ-aneɣ-d Cciṭan ḏeg ubriḏ. 19 Liʼanna ḏ kenniw
iy iǧan ḏ lʼamal nneɣ ḏ ȓefraḥeṯ nneɣ ḏ ttaj nneɣ n
ccan zzaṯ i Siḏiṯneɣ Ƹisa xmi d ɣa yas. 20Wah, ḏ
kenniw iy iǧan ḏ ccan nneɣ ḏ ȓefraḥeṯ nneɣ.

3 1–2 Iḏen, wami nugi a neṣbar ƹaḏ ktar, tuɣa
nfekkar ḥsen a neqqim ḏi ṯendint n Utina

waḥeḏneɣ, Timuṯawus aṯiḏ nessekk ɣarwem bac
akenniw isejheḏ akenniw icejjeƹ ḏi lʼiman nwem.
Netta ḏ umaṯneɣ ixeddem akiḏneɣ ḏi ȓxeḏmeṯ n Lʼinjil
n Lmasiḥ. 3Nessekk-iṯ ḥima uȓa ḏ ijjen war itrejjiji
ca s ȓemḥayen-a nwem aqa ṯessnem belli manaya
iy xaneɣ yurin. 4Wah, wami tuɣaneɣ akiḏwem
qbeȓ neqqar-awem qa ȓemḥayen axaneɣ kkent. Ḏ
manaya ig iweqƹen qa ṯessnem kenniw. 5Xmanaya,
wami ugiɣ aḏ ṣbareɣ ƹaḏ ktar, ssekkeɣ-d ɣarwem
Timuṯawus bac aḏ ssneɣ lʼiman nwem. Ggwḏeɣ
wenni itɣarran tuɣa iɣarr-ikenniw s ibriḏen nnes uca
min tuɣa nexḏem jarawem imken iḏweȓ axmi war
neggi walu.
6Ȓexxu iḏweȓ-d ɣarneɣ zzaywem Timuṯawus,

yuwi-yaneɣ-d ijjen n ȓexbar ḏ aṣebḥan x lʼiman
nwem ḏ ȓemḥibbeṯ nwem. Inna-aneɣ aqa
txemmamem ḏayneɣ mliḥ, ḏaywem ƹaweḏ mezȓi
aḏaneɣ ṯeẓrem uȓa ḏ neccin ḏayneɣ mezȓi akenniw

nẓer. 7X manaya ay ayṯma, neccin netwacejjeƹ s
lʼiman nwem waxxa aqaneɣ ḏanita ḏi ȓemḥayen ḏ
yij uziyyar. 8Ȓexxu aqa netƹic mliḥ wami tbeddam
nican ḏeg ubriḏ n Siḏiṯneɣ. 9Mammec iy ɣa negg
a ncekkar Arebbi xawem?! Mecḥaȓ n ȓefraḥeṯ iy
ɣarneɣ zzaṯ i Arebbi ƹlaḥsab kenniw! 10Ǧiȓeṯ ḏ nhar
ntettar-as i Arebbi s wuȓawen nneɣ bac akenniw
nẓer ƹaweḏ, aḏawem nerni min ineqqṣen ḏi lʼiman
nwem.
11Aḏaneɣ irzem Arebbi Babaṯneɣ abriḏ ɣarwem

netta s yixef nnes ak Siḏiṯneɣ Ƹisa. 12Aḏ irni Siḏiṯneɣ
ȓemḥibbeṯ nwem ak wayawya at isfeyyeḍ s waṭṭas
ak marra iwḏan am neccin nexs-kenniw. 13Aḏawem
isejheḏ uȓawen nwem bac aḏ tiȓim bȓa ȓƹib aḏ tiȓim
muqeddsin zzaṯ i Arebbi Babaṯneɣ xmi d ɣa yas
Siḏiṯneɣ Ƹisa ak marra ṣṣaliḥin nnes.

Ijjen n ṯuḏarṯ iy xef ɣa yarḍa Siḏi Arebbi

4 1Fa ay ayṯma ƹlaḥsab ṯimesȓayin nneɣni,
kenniw qa ṯqebȓem zzayneɣ mamc iy ɣa ṯƹicem

bac axawem yarḍa Arebbi; amenni ƹaweḏ iy
tƹicem. Ȓexxu ḏi Ƹisa Lmasiḥ netḥeccam-ikenniw
netweṣṣa-kenniw bac aḏ teggem ƹaḏ ktar.
2Cuf, ṯessnem ṯimesȓayin nni iy zi kenniw nweṣṣa s

ssulṭa n Ƹisa Lmasiḥ. 3Aqa ȓxaḍar n Arebbi itxeṣṣa-
kenniw aḏ tiȓim ṯeṣfam aḏ tbeƹƹḏem zi lfasad.
4 Itxeṣṣa aḏ tessnem mamc ɣa ṯḥekmem x ddat
nwem ƹlaḥsab min iǧan muqeddes ḏayes aweqqar.
5Maci aḏ tƹicem ḏi ccehweṯ n ddat nwem mammec
teggen ȓegnus war issinen ca Arebbi. 6Ƹlaḥsab
manaya itxeṣṣa labud uȓa ḏ ijjen war iḍeǧem umas
war ṯ itɣecci ca liʼanna ḏ Siḏiṯneɣ ig itxeǧasen x

marra ṯimesȓayin-a mammec ḏawem ṯ nenna qbeȓ
neƹȓem-awem xas. 7Minzi Arebbi war ḏaneɣ d iȓaɣi
ca bac a nƹic ḏi min ixenzen. Lla, iȓaɣa-yaneɣ-
d a nƹic ḏi min iṣfan. 8Falihaḏa wenni itagin aḏ
iḏfar ȓuṣiyeṯ-a ṯanitan ataf maci itagi i bnaḏem,
itagi i Arebbi wenni iy ḏawem d iticcen Arruḥ nnes
iqeddsen.
9Ȓexxu ƹlaḥsab ȓemḥibbeṯ jarawem war nteḥḏiji

ca ƹaḏ aḏawem nari. Mayemmi? Minzi iseȓmeḏ-
ikenniw Arebbi s yixef nnes aḏ texsem ayawya.
10Wah, ḏ ṣṣaḥ texsem marra ayṯmaṯwem iy kiḏwem
itƹicen ḏi lʼiqlim n Masidunya. Walakin netweṣṣa-
kenniw ay ayṯma aḏ ternim ƹaḏ ktar. 11Netweṣṣa
ƹaweḏ aḏ tḥawȓem bac aḏ tƹicem ḏi ȓhudneṯ, aḏ
taḏfem ḏi cɣuȓaṯ nwem waha, aḏ txeḏmem s ifassen
nwem. Amenni iy kenniw netweṣṣa qbeȓ. 12Ḥima
aḏ tuyurem s lmaƹqul ak yinni ɣar barra nwem war
yuminen ca, war teḥḏijim walu zi ḥadd.

Ƹlaḥsab ȓmuminin iy immuṯen
13Fa ay ayṯma, war nexs ca aḏ tqefȓem i yixef

nwem ƹlaḥsab yinni iṭṭṣen ḏeg imeḍȓan bac war
txeyyiqem ca am yinni nneɣni war ḏi iǧi bu lʼamal.
14Cuf, neccin ntamen belli Ƹisa immuṯ ikkar-d,
ntamen ƹaweḏ belli Arebbi ƹaḏ aḏ iysi yinni iṭṭṣen
ḏeg imeḍȓan iy yumnen zi Lmasih aḏ iȓin ak Ƹisa.
15Ƹlaḥsab awaȓ n Siḏiṯneɣ neqqar-awem qa neccin
iƹni yinni ƹaḏ iddaren iƹni yinni ƹaḏ iqqimen ḏi
ddunect-a xmi d ɣa yas Siḏiṯneɣ qa neccin war
netgaƹƹiḏ ca ḏ imezwura x yinni iṭṭṣen ḏeg imeḍȓan.
16 Liʼanna Siḏiṯneɣ aqa aḏ d ihwa s yixef nnes zeg
ujenna s yijjen n ṯɣuyyiṯ ṯemɣar ḏ yijjen n ṯmijja

n lmalak nni ameqqran ḏ zzammar nni itṣuḍen n
Arebbi, ȓexddenni imettinen tuɣa yumnen zi Lmasiḥ
aḏ d kkaren ḏ imezwura. 17Ssenni neccin iƹni yinni
ƹaḏ iddaren iƹni yinni ƹaḏ aqaneɣ ḏi ddunect-a ataf
akiḏsen netwarfeƹ ɣar ujenna ḏeg iseynuṯen bac a
nmeȓqa ak Siḏiṯneɣ ḏi lhawa. Wa amenni akiḏes niȓi
i ȓebda. 18 Iḏen, cejjƹeṯ ayawya s wawaȓen-a.

Yawm nni n Siḏiṯneɣ

5 1Fa ay ayṯma, war nteḥḏiji ca aḏawem ntari x
lʼawqat niɣ ḏ ttawarix. 2Aqa ṯessnem mliḥ belli

Yawm n Siḏiṯneɣ aḏ d yas mammec d itas ij uceffar
s ǧiȓeṯ. 3Ataf xmi ɣa yinin yiwḏan qa ḏinni lʼaman
ḏ ḍḍaman ȓexddenni axasen d ihwa ijjen n lxarab
ḏeɣya amecnawmamc d itas ȓeḥȓiq n ṯarwa i ṯemɣart
itarwen. Ataf war zemmaren niṯni aḏ rewȓen.
4Walakin kenniw ay ayṯma, war ṯeǧim ca ḏi ṯaǧest

bac Yawm nni axawem d ixḍeȓ am can uceffar.
5Lla, kenniw marra ḏ ṯarwa n ṯfawt ḏ iḥenjiren n
nhar. War neǧi ca ḏ ṯarwa n ǧiȓeṯ niɣ n ṯaǧest.
6 Iḏen, war nteṭṭeṣ ca am yiwḏan nneɣni, itxeṣṣa
a niȓi nfaq aɣarneɣ yiȓi ȓaƹqeȓ. 7Cuf, yinni iteṭṭṣen,
teṭṭṣen s ǧiȓeṯ. Yinni itɣellan s ccreb, tɣellan s
ǧiȓeṯ. 8Neccin lla, neccin ḏ ṯarwa n nhar, aɣarneɣ
yiȓi ȓaƹqeȓ. A negg ṯjilit nni n ȓeḥḏiḏ iǧan nettaṯ n
lʼiman ḏ ȓemḥibbeṯ. A negg lkask nneɣ iǧan netta ḏ
lʼamal n ufekki. 9Qa war ḏaneɣ ixḍar ca Arebbi bac
axaneɣ ikk uɣḍab lla, qa ixḍar-aneɣ bac a nenjem s
ufus n Siḏiṯneɣ Ƹisa Lmasiḥ. 10Netta immuṯ xaneɣ
bac a neddar akiḏes waxxa neccin nfaq niɣ neṭṭeṣ
ḏeg unḍeȓ. 11Falihaḏa tcejjaƹeṯ ayawya tƹawaneṯ
ayawya mammec teggem ȓexxu.

Ȓuṣiyaṯ ṯineggura
12Fa ay ayṯma, neqqar-awem weqqarem yinni

ixeddmen jarawem ig iǧan xawem nehhan-kenniw.
13Ucem-asen ijjen n lqima ṯemɣar s ȓemḥibbeṯ
nwem ƹlaḥsab ȓxeḏmeṯ nsen. Iȓim ƹaweḏ ḏi ȓehna
ak wayawya. 14Ay ayṯma, nhaṯ yinni iǧan ḏ
imeƹgazen, cejjƹeṯ yinni itefciȓen, ƹawneṯ yinni
iteḍƹifen, ṣebbareṯ ak marra. 15Arrem-d ȓbaȓ nwem,
itxeṣṣa uȓa ḏ ijjen war itxeǧis ccerr s ccerr nneɣni.
Lla, ȓebda rezzuṯ min iǧan ḏ aṣebḥan jarawem ḏ jar
yiwḏan marra.
16Farḥem ȓebda, 17 tettarem i Arebbi bȓa ma

aḏ tbeddem, 18 cekkarem-ṯ ḏi marra ṯimesȓayin.
Liʼanna ḏ manaya ig itraja Arebbi zzaywem ḏi
Ƹisa Lmasiḥ. 19War tsexsayem ca Arruḥ iqeddsen.
20War tseḥqarem ca awaȓen nni iy ƹeȓmen yiwḏan
zi Arebbi qqaren-ṯen. 21 Lla, meyyzeṯ manayenni
marra. Ṭṭfeṯ ḏi min iǧan ḏ aṣebḥan; 22Aggwjeṯ x
marra min iǧan ḏ aƹeffan.
23Arebbi nneɣ n ȓehna akenniw isiṣfa ḏeg yixef

nwem qaƹ. Buḥbeȓ nwem ḏ ȓaƹmer nwem ḏ ddat
nwem aḏ qqimen kemȓen bȓa ȓƹib aȓ d ɣa yas
Siḏiṯneɣ Ƹisa Lmasiḥ. 24Wenni iy ḏawem d itȓaɣan
ḏayes ttiqeṯ, ḏ netta iy kenniw ɣa isiwḍen ɣar
manaya.
25Ay ayṯma, ttarem i Arebbi xaneɣ. 26Seǧmeṯ x

marra awmaṯen s yijjen n sȓam iṣfa. 27Tweṣṣiɣ-
kenniw zzaṯ i Siḏiṯneɣ ḥima aḏ tɣarem ṯabrat-a i
wawmaṯen marra. 28Akiḏwem yiȓi arḍa n Siḏiṯneɣ
Ƹisa Lmasiḥ.

